
Pratarnivedanakarikah

પ્રાતર્નિવેદનકારિકાઃ 

શ્રીમતે રામાનુજાય નમઃ॥ શ્રીગણેશાય નમઃ॥
ઉત્થાય શયને તસ્મિન્નાસીનો નિયતેન્દ્રિયઃ ।
ત્રસ્તનિર્વિણ્ણહૃદયો   વ્યર્થં વીક્ષ્ય ગતં વયઃ॥ ૧॥
તાપત્રયેણ ચાક્રાન્તસ્તીવ્રેણાધ્યાત્મિકાદિના ।
દાવજેનાગ્નિના લીઢો ભ્રામ્યન્નિવ વને મૃગઃ॥ ૨॥
સંસારવાગુરાન્તસ્થો લૂનપક્ષ ઇવાણ્ડજઃ ।
અપશ્યન્નિર્ગમોપાયમાગામિષ્વપિ જન્મસુ॥ ૩॥
અકર્યૈરતિબીભત્સૈઃ ક્રિયમાણૈઃ કૃતૈરપિ ।
લજ્જિતશ્ચ વિષણ્ણશ્ચ સ્મર્યમાણૈઃ સ્વકર્મભિઃ॥ ૪॥
અવિનીતમશિક્ષાર્હમસદ્ગુણગણાકરમ્ ।
અવધાર્ય સ્વમાત્માનમચિકિત્સ્યાશુભાશ્રયમ્॥ ૫॥
દહ્યમાનેન્ધનાન્તસ્થો વિસ્ફુરન્નિવ કીટકઃ ।
અલબ્ધનિર્ગમસ્તિષ્ઠન્મધ્યે મરણજન્મનોઃ॥ ૬॥
વિહ્વલશ્ચ વિષણ્ણશ્ચ વિમૃગન્સ્વામિમાં દશામ્ ।
ચિન્તયેત્પ્રથમં ચૈવમાચારપ્રિયમાત્મનઃ॥ ૭॥
સંસારચક્રમારોપ્ય બલિભિઃ કર્મરજ્જુભિઃ  ।
કાલેનાકૃષ્યમાણસ્ય જઙ્ગમસ્થાવરાત્મનઃ ॥ ૮॥
અહો મે મહતી યાતા નિષ્ફલા જન્મસન્તતિઃ ।
અનારાધિતગોવિન્દચરણામ્ભોરુહદ્વયા॥ ૯॥
અનાસ્વાદિતસત્કર્મજ્ઞાનભક્તિસુધારસા ।
અદૃષ્ટનન્તસંસારસાગરોત્તારણપ્લવા॥ ૧૦॥
શ્રુતિસ્મૃત્યુદિતાશેષસદાચારપરાઙ્મુખી ।

ત્યક્તવર્ણસમાચારા ભ્રષ્ટા વૈદિકવર્ત્મનઃ॥ ૧૧॥
અનુપાસિતસદ્વૃદ્ધાસ્વીકૃતાસત્સમાગમા  ।
અસમ્પાદિતશુશ્રૂષા ગુર્વાચાર્યપિતૃષ્વપિ॥ ૧૨॥
નિજકર્મજદેવાદિદેહાધ્યસ્તાત્મભાવના ।
તદ્ભાવનાનુગોદ્ભૂતસુખદુઃખવ્યવસ્થિતિઃ॥ ૧૩॥
અસમ્ભૂતસ્વયાથાત્મ્યજ્ઞાનજોત્તમનિર્વૃતિઃ ।
પશુવત્પ્રાકૃતૈરેવ ગુણૈરધિકનિર્વૃતા॥ ૧૪॥
ન કર્મનિષ્ઠા નાત્મજ્ઞા નાપિ ભક્તિયુતા હરૌ ।
નોદ્યુક્તા ભક્તિહીનત્વાત્તત્ક્રિયાસ્વર્ચનાદિષુ॥ ૧૫॥
કર્મભિઃ પુણ્યપાપાખ્યૈરવિદ્યાપરનામભિઃ ।
ધૂમૈરિવાર્ચિરગ્નેયં   જ્ઞાનમાવૃત્ય દેહિનઃ॥ ૧૬॥
ભૂષયિત્વા સ્વકં દેહં શબ્દાદ્યૈઃ સ્વાર્જિતૈર્ગુણૈઃ   ।
દર્શયિત્વા સ્વસૌન્દર્યમાત્મને તિષ્ઠમાનયા॥ ૧૭॥
નિરસ્તાતિશયાહ્લાદસુખભાવૈકલક્ષણમ્ ।
સઞ્ચ્છાદ્ય સ્વગુણૈરેવં સ્વરૂપં પરમાત્મનઃ॥ ૧૮॥
ગુણમય્યા પ્રકૃત્યાખ્યભગવન્માયયાનયા ।
સ્વસઁલ્લીનાનન્તજીવકૃતકર્માનુરૂપયા॥ ૧૯॥
ગુણત્રયાશ્રયાનન્તવિચિત્રપરિણામયા ।
અતિદુસ્તરયાદેવપ્રપત્તિરહિતાત્મભિઃ॥ ૨૦॥
પ્રલોભ્યમાના સતતં તયૈવાત્યન્તનિર્વૃતા ।
અજાનતીવ સ્વહિતં મૂકસ્વપ્નાનુકારિણી॥ ૨૧॥
નિષ્પાનીયે નિરાલમ્બે નિચ્છાયે નિરુપાશ્રયે ।
દ્રાઘીયસ્યશુભે માર્ગે યમસ્ય સદનં પ્રતિ॥ ૨૨॥
ગચ્છતો મેઽસહાયસ્ય વર્દ્ધયન્તી ભયં મહત્ ।
અતીતાપિ સદૈવૈષા તિષ્ઠતીવ પુરો મમ॥ ૨૩॥
ગતાયાસ્ત્વીદૃશં રૂપં વર્તમાનેઽપિ જન્મનિ ।
તથૈવ સુમહાન્કાલોગતક્ષણ ઇવાલ્પકઃ॥ ૨૪॥

અલબ્ધસુખસંસ્પર્શમકૃતાઘૌઘનિષ્કૃતિઃ  ।
વિનૈવ હરિપાદાર્ચામહોપશ્યત એવ મે॥ ૨૫॥
કિં  કરિષ્યામિ પદયોર્નિપતિષ્યામિ   કસ્ય વા॥ ૨૬॥
ઇત ઉર્ધ્વમહં તાવદ્યાવજ્જીવં શ્રિયઃ શ્રિયઃ ।
પદયોરર્ચનં કર્તું યતમાનઃ સમાહિતઃ॥ ૨૭॥
અભિગચ્છન્હરિં  પ્રાપ્તઃ પશ્ચાદ્ દ્રવ્યાણિ ચાર્જયન્ ।
અર્ચયંશ્ચ તતો દેવં તતો મન્ત્રાઞ્જપન્નપિ॥ ૨૮॥
ધ્યાયન્નપિ પરં દેવં કાલેષૂક્તેષુ પઞ્ચસુ ।
વર્તમાનઃ સદા ચૈવ પાઞ્ચકાલિકવર્ત્મના॥ ૨૯॥
સ્વાર્જિતૈર્ગન્ધપુષ્પાદ્યૈઃ   શુભૈઃ શક્ત્યનુરૂપતઃ ।
આરાધયન્હરિં  ભક્ત્યા ગમયિષ્યામિ વાસરાન્॥ ૩૦॥
ઇતિ વેદાન્તચાર્યવિરચિતાઃ પ્રાતર્નિવેદનકારિકાઃ   સમાપ્તાઃ ।

